Brødrene Aa har sikra seg kontraktar på to nye båtar

Brødrene Aa har sikra seg kontraktar på no nye snøggbåtar til ein samla verdi på kring 45 mill. kroner. Den eine skal gå i trafikk som ein kombinert passasjer-, last- og ambulansebåt i Kvenangen i Troms, den andre i rutetrafikk i Stavanger-området.

F.T.: Bjørn Grov

- Det er klart at dette er flotte ordrar å få for oss. Det byggjer på mykje av det vi har gjort før, sjølvsagt når det gjeld teknologi, men vi kan også bruke former vi har nytta før, seier adm. dir. Tor Øyvin Aa. For tida har staben på 35-40 tilsette  fullt opp med leveransar av vernedeksel til offshore-industrien, men på denne marknaden stilnar det tradisjonelt på hausten og tidleg vinter. Og difor er kontraktane på dei to nye båtane som skal leverast i løpet av neste vår ekstra viktige og kjærkomne.

Til nord-Troms

Troms Fylkesdampskipsselskap har tinga den eine båten, den skal gå i trafikk i Kvenangen i nord-Troms som ein samfunnsbåt der fleire område er samordna, ein kombinert passasjer-, last- og ambulansebåt som er 23 meter lang, bygt i karbonsandwich og som kan ta 50 passasjerar, ei last på 12 tonn og eventuelt ein sjukebil om bord om det skulle knipe. Operasjonsfarten er 25 knopp i lokal rute, men i ambulanseoppdrag kan den gjere 30 knop.

- Dette er eit prosjekt vi har jobba med ganske lenge. Det har vore ute på anbod, og begge prosjekta som var med i sluttrunda var bygde på vårt konsept, seier Aa. 

Konkurrerte ut ”Rygerkatt”

Båten dei skal levere til Fjordservice as, som er hurtigbåtavdelinga til Stavangerske Dampskipsselskap, er nesten ein kopi av ”Rygerkatt” som Brødrene Aa leverte til Rødne-reiarlaget i fjor vår, ein båt på 18,5 meter, 25 knops marsjfart og som kan ta 50 passasjerar. Det som også er eit pussig poeng er at den nye båten som skal byggast i Hyen, konkurrerte ut ”Rygerkatt” i ruta den går no. – Det stemmer faktisk det. Den nye båten skal gå i same område og same rute som ”Rygerkatt” gjer no. Årsaka til dette var at ruta var lyst ut på ei fem års kontrakt, og det var Stavangerske som vann med klar margin. Men ”Rygerkatt” ønskte Rødne å behalde sjølv til andre ruter, difor har Stavangerske tinga ny båt. Og det har naturlegvis ikkje vi noko i mot, smiler Tor Øyvin Aa.

Alle med Aa-konsept

Det er også eit interessant poeng, og fortel noko om kor sterkt Brødrene Aa sine båtar står i akkurat denne marknaden no at alle dei fem som i utgangspunktet konkurrerte om ruteområdet til byøyane i Stavanger, ei rute som omfattar utrulege 200 anløp i døgnet, bygde sitt tilbod  på hurtigbåt levert frå Brødrene Aa.

- Ja, situasjonen i akkurat denne marknaden er spesielt gunstig for oss akkurat no. Det skuldast at vi har hatt båtar i trafikk ei tid no, desse har vorte svært populære og vekt oppsikt også hjå reiarlag. Vi har sleppt lange prosessar med å overtyde om dei gunstige kvalitetane til båtane. Dei ser sjølve at båtane fungerer og held mål, seier Aa.

Økonomi, økonomi og økonomi

Tor Øyvin As seier det er tre gode grunnar til at interessa for båtane deira har vorte så stor. – Det er økonomi, økonomi og økonomi! Vi haustar no resultat av mange års utviklingsarbeid. Gjennom teknikkar med karbonfiber og vakuminjisering har vi eit skrog som er uvanleg lett og svært sterkt. Når ein byggjer båtane lette, kan ein bruke mindre motorar og ha like god fart. Dette gjev ein svært god driftsøkonomi, det er gunstig for innkjøpsprisen og det er eit stort framsteg når det gjeld miljøsida og mindre ureining frå båtane.

For tida er det ingen tvil om at Brødrene Aa ligg heilt i spiss på denne kompetansen her i landet. – Det er gunstig no, men det er klart at konkurrentar vil kome etter. Så vi må heile tida ha utvikling og vere på hogget, seier Aa.

Blir meir båt

Slik utviklinga går no, er ikkje Aa i tvil om at det blir meir og meir båtbygging i Hyen i tida som kjem. – Vi har vel sagt ei god tid at vi ønskjer å kome tilbake til meir båtbygging, utan at det betyr at vi skal kutte ut dei andre produksjonane. Men det er godt å ha fleire bein å stå på. Det kan også vere aktuelt å auke arbeidsstokken med seks-sju tilsette utover året. Men tilbake der dei var for 10-15 år sidan med 140 tilsette i Eikefjorden og 90 i Hyen, trur ikkje Aa dei kjem. – Den gongen hadde vi alle kompetansen på huset. I dag er situasjonen ein annan. Vi kjøper mykje meir tenester eksternt på utrusting. Så i tillegg til vår faste stab, er her mykje folk i sving når båtane er inne i ferdiggjeringsprosessen. Å drive på denne måten fungerer godt, og slik reknar eg med vil halde fram, seier Tor Øyvin Aa. Han er sjølvsagt glad for dei to nye kontraktane, og han har fleire konkrete førespurnader som gjer at det er all grunn til å sjå lyst på framtida ved det som vi igjen trygt kan kalle båtbyggeriet i Hyen.

Har satsa sterkt på utvikling

Fjorårets resultat for Brødrene Aa viser eit overskot på i underkant av ein halv million kroner. Ein av grunnane til at det ikkje er betre er at dei har investert mykje i utviklingsarbeid.

Brødrene Aa hadde i fjor ei omsetning på ca. 26,7 mill. kroner, og det ordinære resultatet før skatt var på ca. 489.000 kroner. Dette resultatet er om lag det same som i 2002, og betydeleg dårlegare enn i åra før der igjen.

Adm. dir. Tor Øyvin Aa seier det er to hovudgrunnar til at resultatet ikkje vart betre. – Det såg veldig bra ut i fjor vår. Men så fekk vi eit par-tre månader med lite arbeid og permitteringar på hausten, og dette kosta ein god del. I tillegg til dette har vi dei to-tre siste åra brukt store ressursar på utviklingsarbeid på båtsida. Desse investeringane i ny utvikling har vi skrive av etterkvart. Det er også desse investeringane vi no ser resultatet av i form av nye kontraktar, så det er vonlegvis vel brukte midlar, seier Aa.

Sjølv om driftsresultatet ikkje er stort, er kapitalbasen for bedrifta i Hyen svært bra. Med ein eigenkapital på nær 50 prosent har dei hatt meir enn ryggdekning til å investere i utvikling for framtida.

Stor satsing på utvikling og eit par haustmånader med lite arbeid gjer at overskotet i Brødrene Aa ikkje vart meir enn ein halv million i fjor. Men verksemda Tor Øyvin Aa styrer er likevel økonomisk svært solid.

